
63

Comme de quattro venti ne-a tempesta,

De quattro squaddre, due do vago sesso,

E due do sesso forte, ne-a foresta

Ecco uña lotta allôa in sciö campo stesso;

Lotta a Broio e a Matima ä fin funesta,

Doppo êse duâ viva e accania pe ûn pesso

Con ûña serie orribile de botte

E dæte e reise pe miggiæa de votte.


64

De Matima i amazoni teatrali

Brûtte de sangue, piñe de ferie,

Che po tante de lô sûperficiali

Sgarbelleûe non ëan çerto da rie,

Benchè no foisan gravi nè mortali,

Da-e socie d’Idia ä fin vinte e scorrie

Corrivan chi de lô a fâse megâ

Në so piroghe, e chi a lavâse in mâ.


65

E i, Selvaggi de Broio pù battûi

Parte de lô in disordine inderrê

Scappando se trovavan ciù segûi

In mezo a-i boschi grazie a-e gambe e a-i pê,

Mezùan co-a pansa a tæra atri boccûi

Oppù sorvin co-e spalle e cö panê,

E uña parte a s’è reisa e sottomissa

Cö cappo a Alonzo pe sarvâ a pellissa.


66

Disimpegnôu feliçemente intanto

Fernando da-i Amazzoni, che contro

Gh’ëan dirette da Broio, e de quæ tanto

Lê ô giudicava vile e indegno ûn scontro

Ostile d’ûn sordatto e do so vanto

Quanto fatale ûn amoroso incontro,

Da-ô bosco ô sciorte e drito ô s’incammiña

Verso Isabella, e a-ô sciûmme ô s’avvixiña.

